
ЖИНОЯТ ИШЛАРИ БЎЙИЧА АНДИЖОН ВИЛОЯТ СУДИ 
АПЕЛЛЯЦИЯ ИНСТАНЦИЯСИНИНГ

А Ж Р И М И

2020 йил сентябрь ойининг 7 куни, жиноят ишлари бўйича Андижон вилоят суди апелляция инстанцияси судлов ҳайъати вилоят суди биносида, очиқ суд мажлисида, раислик қилувчи вилоят суди судьяси У.Каримов, ҳайъат судьялари Н.Расулов, О.Мамажановдан иборат таркибда, судья катта ёрдамчиси Ш.Ёқубовнинг котиблигида, тарафлардан Андижон вилоят прокуратураси бўлим прокурори А.Қўчкаров, судланувчи А.Қодирқуловнинг ва унинг ҳимоячиси А.Рислиқов, А.Акрамовларнинг иштирокида, судланувчи А.Қодирқуловга оид жиноят ишини судланувчининг ҳимоячиси билан биргаликда келтирган апелляция тартибидаги шикоятига асосан кўриб чиқиб, қуйидагиларни
А Н И Қ Л А Д И:

Жиноят ишлари бўйича Қўрғонтепа туман судининг 2020 йил 
29 июндаги ҳукмига мувофиқ:
Қодирқулов Ахмаджон Тоштоевич (Qodirqulov Axmadjon Toshtoyevich), 1980 йил 28 декабрда Шаҳрихон туманида туғилган, миллати ўзбек, Ўзбекистон фуқароси, маълумоти ўрта, чорва ҳайвонлари боқиш билан шуғулланиб келган, муқаддам Жиноят ишлари бўйича Арнасой туман судининг 2008 йил 7 январдаги ҳукмига мувофиқ, Ўзбекистон Республикаси ЖКнинг 167-моддаси 3-қисми “а” банди билан 5 йил муддатга озодликдан маҳрум қилиш жазоси тайинланиб, Олий мажлис Сенатининг 2006 йил 30 ноябрдаги амнистия актига асосан учдан бир қисмига қисқартирилган, ЖКнинг 78-моддасига асосан судланганлик ҳолати тугалланган, оилали, 3 нафар фарзандлари бор, Бўстон (Бўз) тумани, Чорвадор МФЙ, Тикланиш кўчаси 5-уйда доимий рўйҳатда туриб, Улуғнор тумани, Янгиобод МФЙ, Ўн уйлар кўчаси 10-уйда яшаган, иш бўйича қамоққа олиш тарзидаги эҳтиёт чораси қўлланилганга 
Ўзбекистон Республикаси ЖКнинг 168-моддаси 4-қисми “а” банди билан 7 йил озодликдан маҳрум қилиш жазоси тайинланиб, жазони умумий тартибли колонияларда ўташ белгиланган.
Судланувчи А.Қодирқуловдан жабрланувчи Н.Раимкулов фойдасига 330.950.000 сўм; жабрланувчи А.Эгамбердиев фойдасига 30.000.000 сўм; жабрланувчининг қонуний вакили Ў.Мадумаровага сўм 20.000.000 сўм моддий зарар ундириш белгиланган.

Суднинг ҳукмига кўра, А.Қодирқулов чорва ҳайвонлари боқиш (чўпонлик) касби билан шуғулланиб келиб, ўзаро келишилган ҳақ эвазига ва муайян шартлар асосида боқиб бериш учун ўз жавобгарлигига қабул қилиб олган фуқароларнинг чорва ҳайвонларини келгусида ушбу фуқаролар билан ўрталаридаги ишончли муносабатлардан ғаразли мақсадлари йўлида фойдаланган ҳолда, алдаш ёки ишончни суиистеъмол қилиш йўли билан қўлга киритиш ва шу орқали ноқонуний даромад топишни кўзлаб, шу мақсадда қисми алоҳида иш юритувига ажратиб олинган номаълум шахс билан олдиндан тил бириктириб, шунингдек жиноий ҳаракатларини ўз жавобгарлигига қабул қилиб олган чорва ҳайвонлари гўёки йиртқич ҳайвонлар ҳужумига дучор бўлиб ва ўзига боғлиқ бўлмаган бошқа сабабларга кўра ўлганлиги тўғрисида ёлғон ва алдов сўзлар билан яширишни олдиндан режалаштиргандан сўнг, 2018 йил март ойларида Н.Раимкуловдан унга тегишли жами 275 бош қўйларни ўзаро ҳақ эвазига, белгиланган муддатда қайтариб бериш шарти билан боқиб бериш учун ўз жавобгарлигига қабул қилиб олиб, туғилишлар ҳисобига 2019 йил май ойида жами 374 бошни ташкил қилган қўйларни 2019 йил 01 октябрь кунига қадар қайтаришга ваъда бериб тилхат ёзган ва бунинг учун келишилган ойлик иш ҳақи пулларини олиб келган бўлсада, Н.Раимкулов билан ўрталаридаги ишончли муносабатлардан ўзининг ғаразли мақсадлари йўлида қасддан фойдаланиб, Н.Раимкуловга тегишли қўйларни унинг хабардорлигисиз ва розилигисиз Андижон, Фарғона ва Тошкент вилояти ҳудудларида фаолият кўрсатувчи “ҳайвон бозори” га олиб бориб, тергов даврида аниқлаш имкони бўлмаган номаълум шахсларга бўлиб-бўлиб, турли нархларда сотиб юбориб,  сўнгра мазкур ҳаракатларини давоми сифатида 2019 йил 19 август куни яна сотиш мақсадида Улуғнор тумани, Обод МФЙ ўрамидаги “Чорвадор” фермер хўжалигига қарашли дала майдонига олиб келган Н.Раимкуловга тегишли 59 бош қўйларни бу ҳолатдан хабар топган Н.Раимкуловни келиб қолганлиги туфайли сота олмасдан, гўёки қўйларнинг қолган қисми Тошкент вилояти ҳудудидаги яйловларда қолганлиги ва уларни кўрсатишлиги важи билан алдаб, шу тариқа Н.Раимкуловни ёлғон маълумотлар билан янглиштиришга эришиб, жавобгарлигидаги қўйлар хусусида гаплашиб олиш учун Н.Раимкуловни яшаш уйига таклиф қилгандан сўнг, қолган қўйларни қайтариб бермаслик ва мазкур ҳаракатлари учун муқаррар жавобгарликдан қутулиб қолиш мақсадида номаълум томонга қочиб яшириниб, ушбу ҳолатда алдаш ёки ишончни суиистеъмол қилиш йўли билан қўлга киритган Н.Раимкуловнинг жуда кўп миқдордаги бозор қиймати 330.950.000 сўмни ташкил қилувчи 315 бош қўйларини қайтариб бермасдан, шахсий эҳтиёжлари йўлида сарфлаб юборганликда;

А.Қодирқулов алдаш ёки ишончни суиистеъмол қилиш йўли билан ўзганинг мулкини қўлга киритиш ва шу орқали ноқонуний даромадга эга бўлиш мақсади билан қамраб олинган жиноий ҳаракатларини давом эттириб, қисми алоҳида иш юритувига ажратиб олинган номаълум шахс билан тил бириктириб, такроран, 2018 йил март ойларида А.Ахмедовдан унга тегишли жами 12 бош қўйларни ўзаро ҳақ эвазига, белгиланган муддатда қайтариб бериш шарти билан боқиб бериш учун ўз жавобгарлигига қабул қилиб олиб, бунинг учун келишилган ойлик иш ҳақи пулларини олиб келган бўлсада, А.Ахмедов билан ўрталаридаги ишончли муносабатлардан ўзининг ғаразли мақсадлари йўлида қасддан фойдаланиб, 2019 йил октябрь ойига қадар ўзини ушбу қўйларни келишув шартларига мувофиқ боқаётгандек кўрсатиб, А.Ахмедовга тегишли қўйларни қайтариб бермасдан, тергов даврида аниқлаш имкони бўлмаган номаълум шахсларга сотиб юбориб, ушбу ҳолатда такроран, алдаш ёки ишончни суиистеъмол қилиш йўли билан А.Ахмедовнинг бозор қиймати 10.000.000 сўмни ташкил қилувчи 11 бош қўйларини қўлга киритиб, шахсий эҳтиёжлари йўлида сарфлаб юборганликда;
А.Қодирқулов жиноий ҳаракатларини давом эттириб, қисми алоҳида иш юритувига ажратиб олинган номаълум шахс билан тил бириктириб, такроран, 2019 йил апрел ойларида А.Эгамбердиевдан унга тегишли жами 21 бош қўйларни ўзаро ҳақ эвазига, белгиланган муддатда қайтариб бериш шарти билан боқиб бериш учун ўз жавобгарлигига қабул қилиб олиб, бунинг учун келишилган ойлик иш ҳақи пулларини олиб келган бўлсада, А.Эгамбердиев билан ўрталаридаги ишончли муносабатлардан ўзининг ғаразли мақсадлари йўлида қасддан фойдаланиб, ўзини ушбу қўйларни келишув шартларига мувофиқ боқаётгандек кўрсатиб, А.Эгамбердиевга тегишли қўйларни белгиланган муддатларда қайтариб бермасдан, тергов даврида аниқлаш имкони бўлмаган номаълум шахсларга сотиб юбориб, ушбу ҳолатда такроран, алдаш ёки ишончни суиистеъмол қилиш йўли билан А.Эгамбердиевнинг анча миқдордаги бозор қиймати 30.000.000 сўмни ташкил қилувчи 21 бош қўйларини қўлга киритиб, шахсий эҳтиёжлари йўлида сарфлаб юборганликда;

А.Қодирқулов жиноий ҳаракатларини давом эттириб, қисми алоҳида иш юритувига ажратиб олинган номаълум шахс билан тил бириктириб, такроран, 2019 йил 19 апрел куни И.Ўктамовдан унга тегишли жами 9 бош қўйларни ўзаро ҳақ эвазига, белгиланган муддатда қайтариб бериш шарти билан боқиб бериш учун ўз жавобгарлигига қабул қилиб олиб, бунинг учун келишилган ойлик иш ҳақи пулларини олиб келган бўлсада, И.Ўктамов билан ўрталаридаги ишончли муносабатлардан ўзининг ғаразли мақсадлари йўлида қасддан фойдаланиб, ўзини ушбу қўйларни келишув шартларига мувофиқ боқаётгандек кўрсатиб, И.Ўктамовга тегишли қўйларни белгиланган муддатларда қайтариб бермасдан, тергов даврида аниқлаш имкони бўлмаган номаълум шахсларга сотиб юбориб, ушбу ҳолатда такроран, алдаш ёки ишончни суиистеъмол қилиш йўли билан И.Ўктамовнинг анча миқдордаги бозор қиймати 20.000.000 сўмни ташкил қилувчи 9 бош қўйларини қўлга киритиб, шахсий эҳтиёжлари йўлида сарфлаб юборганликда айбли деб топилган.
Судланувчи А.Қодирқулов ўзининг апелляция шикоятида, Н.Раимқуловга қўйларни барчасини қайтарганлигини, ортиқча иш бажарганлиги учун ҳақдор бўлиб қолганлигини, қолган жабрланувчиларнинг қўйлари тоққа чиқиб кетганлигини, қамоқдан озод бўлганда уларнинг қўйларини қайтариб олиб келинишини таъминлашини, ўзнинг айбловидан ЖКнинг 168-моддасини чиқариб ташлаб, оқлов ҳукми чиқаришни сўраган.

Жабрланувчи Н.Раимқулов ўз эътирозномасида суд ҳукмини ўзгаришсиз қолдиришни сўрашган.

Судлов ҳайъати, иш бўйича вилоят суди судьяси О.Мамажановнинг маърузасини, ҳимоячиси А.Рислиқов, А.Акрамовларнинг апелляция шикоятини қаноатлантириш ҳақидаги фикрини, прокурор А.Қўчкаровнинг суд ҳукмини ўзгаришсиз, апелляция шикоятини қаноатлантирмасдан қолдириш ҳақидаги хулосасини, судланган А.Қодирқуловни апелляция шикоятини қаноатлантириш ҳақидаги музокара ва охирги сўзларини тинглаб, жиноят ишида тўпланган далилларни текшириб, апелляция шикоятидаги важларни жиноят иши ҳужжатлари билан бирга ўрганиб, қуйидаги асосларга кўра суд ҳукмини ўзгаришсиз, апелляция шикоятини қаноатлантирмасдан қолдиришни лозим топди.
Судланган А.Қодирқулов апелляция инстанцияси судида, айбига қисман иқрор бўлиб, 2018 йил март ойида Ж.Хонкелдиев орқали Н.Раимқулов билан танишганлиги, 275 бош қўйларини ҳар ойда 3 миллион сўм эвазига боқишга келишганлиги, 2018 йил март ойида қўйларни қабул қилиб Тошкент вилояти, Оҳангарон туманига иккита юк машинасида олиб борганлиги, Н.Раимқулов билан қўйлар учун қилинган сарф-харажатларни гаплашганлиги, аниқ сарф-харажатлар миқдорини билмаслиги, шу билан бирга Н.Раимқулов қўйлари учун қилинган сарф-харажатларни бермаганлиги, 2018 йил декабрь ойи охирларида Н.Раимқулов 4 тонна ем олиб келганлиги, шу бўйича Н.Раимқулов 2019 йил 15 май кунига қадар келмаганлиги, қўнғироқ ҳам қилмаганлиги, қўнғироқларига жавоб бермаганлиги, 2018 йилда юқоридаги сарф-харажатлар учун ўзини 30-40 та эчкисини (ҳар бир эчки 200.000 сўмдан 700.000 сўмгача) тахминан 19.000.000 сўмга сотиб, шундан 13.000.000 сўмини Н.Раимқулов қўйларига сарф қилганлиги, Н.Раимқулов отини ҳам ташлаб кетганини, унинг отини боқиш учун пул бермаганлиги учун ўзининг ҳисобидан сарф ҳаражат қилганлигини, 2019 йил февраль ойи охирларида қўйларни Улуғнор тумани, Дўстлик массиви томонда боқаётган вақтда жарлик ва ботқоққа  61 бош қўй тушиб кетиб ўлиб қолганлиги, Н.Раимқуловга хабардор қилиш бир неча маротаба қўнғироқ қилган бўлсада, у жавоб бермаганлиги, кейинчалик 2019 йил май ойида Н.Раимқуловга 61 бош урғочи-совлиқ қўйлар ва қўзиларни жарлик ва ботқоққа тушиб кетиб нобуд бўлганини айтганлиги, Н.Раимқулов “қўйни тўлайсан, ўғлим прокурор, бўлмаса сени қаматиб йўқотиб юбораман, отангга бориб айтаман, буни эшитса отанг ўлади” деб қўрқитганлиги, орадан 3-4 кун ўтганидан кейин М.Тайлақов билан уйига келганлиги, қўйларни қулоғига махсус сирға қадаб ҳисоб-китоб қилганида жами 224 бош қўйлар борлиги маълум бўлганлиги, қўрқитгани учун “Қуръони карим” китобини ушлаб жами 374 бош қўйларни 2019 йил 01 октябрь куни қайтариб беришга ваъда бериб шу мазмунда тилхат ёзиб берганлиги, ушбу тилхатни уни номидан турмуш ўртоғи ёзганлиги, 2019 йил август ойи охирларида Н.Раимқуловга тегишли бўлган 74 бош қўйларни Улуғнор ва Ёзёвон тумани чегарасидаги макка экилган жой олдига олиб борганлиги, шу вақтда Н.Раимқулов ва Ж.Хонкелдиевлар келиб қолганлиги, уларга вақтида пул бермагани учун қўйларини олиб келгани ва қўйларни қолган қисми тоғда эканини айтганлиги, қўйларни сотиб юборганидан Н.Раимқуловни хабари бўлмаганлиги, Н.Раимқулов 2018 йил ноябрь ойида ойлик иш ҳақи учун 4.000.000 сўм берганлиги, бошқа пул бермаганлиги, Н.Раимкулов унга 50.000.000 сўм иш ҳақи, йўл ҳаражатлари, қўйлар учун ем ва бошқа харажатлар билан жами 117.000.000 сўм пул бериши кераклиги, шунингдек 2019 йил март ойида А.Эгамбердиев билан 21 бош қўйларини, И.Ўктамов билан 9 бош қўйларини, А.Ахмедов билан 9 бош қўйларини боқиб бериш учун ўзаро келишганлиги, қўйларни Ангрен ҳудудидаги яйловга ташлаб келганлиги, қамоқдан озод бўлганда қўйларни олиб келиб, эгаларига қайтаришини, ўзига нисбатан озодликдан маҳрум қилиш билан боғлиқ бўлмаган жазо тайинлашни сўраб, кўрсатув берди.

Жабрланувчи Н.Раимқулов апелляция инстанцияси судида, А.Қодирқулов билан 2018 йил март ойида Ж.Хонкелдиев орқали танишганлиги, А.Қодирқулов билан унга қўйларини боқиш учун беришга, ойига 2.000.000 сўмдан иш ҳақи беришга келишганлиги, 2018 йил март ойи бошларида А.Қодирқуловга жами 275 бош қўйларини бериб, 2018 йил декабрь ойида қўйлар кўпайишни бошлаганлиги, у қўйларга жами 7 тонна ем олиб берганлиги, А.Қодирқулов пул кераклигини айтганида у қўйларни 10 тасини сотишини айтганлиги, фақат сотаётган қўйлардан уни хабардор қилишини айтганлиги, кейин орадан вақт ўтгандан сўнг қўйларни кўргани борганида қўйлар камайиб қолганини кўрганлиги, 2018 йил декабрь ойида туғилган қўйларни кўрамаганлиги, А.Қодирқулов 61 бош қўйларни жарликка ва ботқоқликка тушиб кетиб ўлганини айтганлиги, лекин ўлган қўйларни қулоғини кесиб кўрсатмаганлиги, нобуд бўлган жойга олиб бормаганлиги, қолган қўйларни яйловга жўнатиб юборганини айтганлиги, у қўйларни кўриш учун яйловга боришини айтганда унга қўйларни кўрсатмаганлиги, А.Қодирқулов қўйларни қайтариб бериши ҳақида турмуш ўртоғи билан тилхат ёзиб берганлиги,  2019 йил январь ойи бошларига қадар қўйлар туғилишлар ҳисобига кўпайиб 374 бош бўлганлиги, 2019 йил 20 август куни бир танишидан А.Қодирқулов қўйларни Улуғнор туманига олиб келиб сотаётгани тўғрисида эшитиб, Ж.Хонкелдиев билан А.Қодирқуловнинг олдига келганда, ҳақиқатдан ҳам у қўйларни сотиш мақсадида олиб келганини кўрганлиги, ушбу қўйларни Ж.Хонкелдиевнинг қўйларига қўшиб юборганлиги, А.Қодирқулов қўйларни қолгани тоғда эканлиги, уст-бош кийимларини алмаштириб бирга боришини айтгани учун унинг уйига боришганлиги, шу вақтда А.Қодирқулов ташқарига чиқиб қочиб кетганлиги, шу билан 374 бош қўйдан 59 тасини ўзи билан олиб қолганлиги, қолган қўйларни А.Қодирқулов қайтариб бермаганлиги, ҳозирда 315 бош қўйларга даъво қилиши, шунга кўра судланувчи А.Қодирқуловдан ушбу миқдордаги моддий зарарларни ундириб, унга қонуний чора кўришни сўраб, кўрсатув берди.
Жабрланувчининг қонуний вакили У.Мадумарова апелляция инстанцияси судида, И.Ўктамовнинг опаси эканлиги, укаси И.Ўктамов ўзига тегишли 9 бош қўйларни ҳар бош қўй учун 20.000 сўмдан иш ҳақи беришга келишиб, боқиш учун 2019 йил 15 март куни А.Қодирқуловга берганлиги, бунинг учун укаси И.Ўктамов 600.000 сўм пул берганлиги, қолган тўловлар ҳам А.Қодирқулов ва унинг оила аъзоларига берилганлиги, А.Қодирқулов 2019 йил 15 ноябрь кунига қадар 9 бош қўйларни олиб келиб бериши керак бўлсада, лекин шу вақтгача қайтариб олиб келиб бермаганлиги, шунга кўра қўйларни кўпайиши ҳисобига ташкил қилаётган 51.000.000 сўм моддий зарарни судланувчидан ундириб беришни ва унга нисбатан қонуний чора кўришни сўраб кўрсатув берди.
Жабрланувчи А.Эгамбердиев апелляция инстанцияси судида, 2019 йил март ойида кредит эвазига 21 бош қўй олганлиги, кейин А.Қодирқулов билан ушбу қўйларни ойлик иш ҳақи эвазига боқиб бериш учун келишганлиги, 2019 йил апрель ойида қўйларини А.Қодирқуловга берганлиги, ундан қўйларини сўраган вақтда турли баҳоналар билан қўйларини қайтариб бермаганлиги, кейинчалик А.Қодирқулов унинг қўйларини сотиб юбориб шахсий эҳтиёжлари учун сарфлаб юборганини билганлиги, шунга кўра, А.Қодирқуловдан унга боқиш учун берган 21 бош қўйлар ҳисобидан 30.000.000 сўм ундириб беришни сўраб, кўрсатув берди.

Гувоҳ Д.Мақсудов апелляция инстанцияси судида, Бўз туманидаги автотураргоҳ олдидаги дўконда ҳайвонларга озуқа-ем маҳсулотлари сотиш билан шуғулланишлиги, 2019  йил февраль ойида А.Қодирқулов ундан 4 тонна кепак сотиб олмаганлиги, ундан нақд пулга кунжара олганлигини, терговчи томонидан А.Қодирқуловни таниб олиш ҳақида тергов ҳаракати ўтказилмаганлигини, ўзи дўконида бўлмаган пайтда унинг ўғли дўконга қараб туриши, агар А.Қодирқулов ундан ем олганини билдираётган бўлса, ўғли дўконда бўлган пайтда олиб кетган бўлиши мумкинлигини билдириб, кўрсатув берди.

Гувоҳ В.Махсудов апелляция инстанцияси судида, А.Қодирқуловни анчадан буён танишлиги, А.Қодирқулов бирор жойга борадиган бўлса, бошқарувидаги автомашинада олиб бориб келиб турганлиги, А.Қодирқулов боқаётган қўйларини сотиб юбораётгани тўғрисида эшитмаганини, биз бирга Улуғнор туманидаги “Ўзбегим” номли ошхонага бориб турганини, терговдаги кўрсатмаасини ўқимасдан имзолаганини билдириб, кўрсатув берди.

Гувоҳ Н.Бердиева апелляция инстанцияси судида, А.Қодирқуловнинг турмуш ўртоғи эканлиги, турмуш ўртоғи А.Қодирқулов бошқа одамларни қўйларини боқиш билан шуғулланиб келганлиги, турмуш ўртоғи Н.Раимқулов исмли шахсдан қўйларини боқиб беришга келишганлиги, кейин Н.Раимқулов бир одам билан келганлиги, кейин уни турмуш ўртоғи А.Қодирқулов чақирганлиги, у нимага чақираётганини сўраганда турмуш ўртоғи унга тилхат ёзиб беришини айтганлиги, Н.Раимқулов ўғли прокурор эканини айтганлиги, кейин туғмаган қўйларга ҳам тилхат ёзиб беришганлиги, қўйларни боқиб берганига иш ҳақи бермаганлиги, Н.Раимқулов иш ҳақи пулларини бериб юборишини айтган бўлсада, лекин пулларни жўнатиб юбормаганини билдириб кўрсатув берди.        

Судланган А.Қодирқулов суд ҳукмида кўрсатилган жиноятни содир этганликдаги айби, унинг ўз айбига иқрор ва пушаймонлик билдириб берган кўрсатувларидан ташқари, жабрланган ва гувоҳларнинг кўрсатувлари, ишдаги ариза, шартнома, ашёвий далиллар ҳамда жиноят ишида тўпланган бошқа далиллар билан исботланган.
Биринчи инстанция суди томонидан А.Қодирқулов алдаш ва ишончни суиистеъмол қилиш йўли билан такроран ўзганинг мулкини қўлга киритганликдан иборат ҳаракатларини Ўзбекистон Республикаси ЖКнинг 
168-моддаси 4-қисми “а” банди билан квалификация қилиш ҳақида тўғри тўхтамга келинган.

Ўзбекистон Республикаси Олий суди Пленумининг 2006 йил 
3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли қарорининг 3-бандида ЖКнинг 8,54-моддалари мазмунига кўра, жазо адолатли бўлиши - ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек жазони енгиллаштирувчи ва оғирлаштирувчи ҳолатларга мувофиқ бўлиши кераклиги кўрсатилган.
Биринчи инстанция суди А.Қодирқуловга нисбатан жазо тури ва меъёрини тайинлашда, унинг оилавий шароитини, иш бўйича етказилган моддий зарар қопланмаганини, жиноятнинг ижтимоий хавфлилик даражасини инобатга олиб, у айбли деб топилган жиноят кодекси моддаси санкцияси доирасида муайян ҳуқуқдан маҳрум қилган ҳолда, озодликдан маҳрум қилиш жазосини тайинлаш ҳақида тўғри тўхтамга келган.

Шунга кўра, судлов ҳайъати суд ҳукмини ўзгартириш ёки бекор қилиш учун жиноят ишида асослар мавжуд эмас деб ҳисоблаб, суд ҳукмини ўзгаришсиз, келтирилган апелляция шикоятини қаноатлантирмасдан қолдиришни лозим топди.

Бинобарин, Ўзбекистон Республикаси ЖПКнинг 490, 496, 49711, 49713, 49716, 49718-моддаларига амал қилиб, судлов ҳайъати

А Ж Р И М    Қ И Л Д И:

Жиноят ишлари бўйича Қўрғонтепа туман судининг 2020 йил 29 июндаги Қодирқулов Ахмаджон Тоштоевичга нисбатан чиқарилган ҳукми ўзгаришсиз, апелляция шикояти қаноатлантирилмасдан қолдирилсин.

